
toit rien tant, que de ſe voir encore vne fois dans le vaſte
enclos des murailles de Mycenes. Et teſmoin auſſi du ſage
Vlyſſe, qui preferoit ſon Itaque, bien que petite, & ſituée parmy les rochers, aux plus grandes & plus magnifiques Villes.
Auſſi eſt-il vray, que nous n’aimons noſtre Païs qu’à cauſe que
nous y ſommes nais, d’où vient que pour ſterile & pauure
qu’il ſoit, nous en faiſons plus d’eſtat que de tous les autres
lieux, que leurs richeſſes & leurs fertilitez rendent recommandables.
C’eſt de là qu’eſt venu le prouerbe, que la fumée de noſtre
patrie nous ſemble plus luiſante, que n’eſt le feu de celle
d’autruy. A quoy ſe rapporte ce bon mot d’Homere au cõmencement
de ſon Odiſſée, où il dit du meſme Vlyſſe dont nous venons
de parler, qu’apres tant de longs voyages qu’il auoit faits,



L’Amour de ſon Pays dans ſon ame allumée,

Luy faiſoit deſirer d’en reuoir la fumée.




Ce que l’ingenieux Ouide nous confirme encore par ces vers.



Noſtre Pays nous enſorcelle,

Et chatoüille ſi bien nos Sens,

Qu’il les rauit, & nous rappelle,

Lors que nous en ſommes abſens.




De l’Amour du Païs eſt le vray Symbole la Couronne de Gramen,
faite de la meſme herbe qui ſe trouuoit dans l’enclos d’vne
Ville que les ennemis tenoient aſſiegée, & qui eſtoit ordinairement
le prix de celuy qui leur auoit fait leuer le ſiege. A
raiſon dequoy le grand Fabius la receut à bon droit du Senat
Romain, comme il eut deliuré Rome des violences que leuy
faiſoient les  Carthaginois ; Et à vray dire, cette recompenſe
quelque petite qu’elle ſemble, eſtoit d’autant plus grande, que
celuy qu’on en iugeoit digne, ſe pouuoit vanter qu’en fauuant
tout le corps de l’Eſtat, il en ſauuoit auſſi particulierement tous 
les membres.

Les precipices ouuerts prés de ce Guerrier, qui foulle aux 
pieds courageuſement diuerſes armes, ſignifient que les plus grands
dangers ſemblent petits aux courages nobles, quand
il s’agit de la conſeruation & de la deffence de leur Patrie. Dequoy
les Anciens nous ont donné des preuues certaines en la 
perſonne d’Ancur, fils d’Emidas Roy de Phrygie, & de M. Curſe
Romain, qui pour ſauuer leurs patries, ſe precipiterent
volontairement dans vn gouffre d’où s’exhaloient les contagieuſes
vapeurs de la peſte.

